
Këshilli Drejtues
									
V E N D I M 

Nr.2672, datë 03.03.2016
 
për
  
Shqyrtimin e Ankimit administrativ të sipërmarrësit Vodafone Albania sh.a. për: Revokimin e aktit administrativ njoftuar nëpërmjet shkresës nr. 365/2Prot.,  datë 19 Shkurt 2016 "Njoftimi i Klasifikimit të Ofertave të vlefshme".

Këshilli Drejtues (KD) i Autoritetit të Komunikimeve Elektronike dhe Postare (AKEP), i përbërë nga:
  
1. Z.    Piro	Xhixho	Kryetar
2. Z.    Alban 	Karapici   	Anëtar
3. Znj. Anila 	Denaj		Anëtar
4. Znj.  Ketrin 	Topçiu  	Anëtar
5. Znj. Klarina     Allushi	Anëtar
 
dhe sekretare Znj. Sara Reçi, në mbledhjen e datës 03.03.2016, sipas proçedurës së përcaktuar në ligjin nr. 9918 datë 19.05.2008 “Për  Komunikimet Elektronike në Republikën  e  Shqipërisë”, i ndryshuar, ligjin nr. 8480, datë 27. 05.1999 “Për funksionimin e organeve kolegjiale të administratës shtetërore dhe enteve publike”, dhe Rregullores së Brendshme të AKEP, miratuar me Vendimin Nr.2506, datë 30.10.2014 të Këshillit Drejtues të AKEP, shqyrtoi çështjen me objekt:
 
Shqyrtimin e Ankimit administrativ të sipërmarrësit Vodafone Albania sh.a. për: Revokimin e aktit administrativ njoftuar nëpërmjet shkresës nr. 365/2Prot.,  datë 19 Shkurt 2016 "Njoftimi i Klasifikimit të Ofertave të vlefshme".

BAZA LIGJORE:

1. Ligji Nr. 8485, datë 12.05.1999 “Kodi i procedurave administrative në Republikën e Shqipërisë”.

2. Ligji nr. 9918, datë 19. 05. 2008 “Për komunikimet elektronike në Republikën e Shqipërisë” i ndryshuar (ligji nr. 9918);

3. Vendimi Nr. 1252, datë 10.09.2008 të Këshillit të Ministrave, “Për miratimin e rregullave të zhvillimit të tenderit publik për dhënien e së drejtës së përdorimit të frekuencave”, i ndryshuar.

4. VKM Nr. 635, datë 15.7.2015 “Për disa shtesa në Vendimin Nr. 1252, datë 10.09.2008 të Këshillit të Ministrave, “Për miratimin e rregullave të zhvillimit të 
tenderit publik për dhënien e së drejtës së përdorimit të frekuencave”, të ndryshuar.


5. VKD nr. 2662 date 28.12.2015 për “Miratimin e dokumentit të Tenderit Publik me Procedurë të Hapur me objekt: “Dhënia e të drejtave të përdorimit në brezin e frekuencave 1970 – 1980 MHz çiftuar me 2160- 2170 MHz dhe 5 MHz spektër i paçiftuar 1915 – 1920 MHz” dhe Njoftimin për Tender Publik, Ref.2-2x5+5-2016”.

K Ë SH I LL I   D R E J T U E S:

Nga shqyrtimi i materialit shkresor si më poshtë:

1. Shkresa e Vodafone Albania sh.a. me Referencë: LRD/0032/0X datë 25.02.2016 (Prot. i AKEP nr. 365/4Prot, datë 26.02.2016) me lëndë: Përcillet Ankimi Administrativ i Vodafone Albania ndaj Njoftimit të Klasifikimit të Ofertave të Vlefshme.
2. Procesverbal i datës 17.02.2016 i Komisionit të Vlerësimit të Ofertave.
3. Relacioni përkatës;
4. Projektvendimi i KD i formatuar dhe arsyetuar;
5. Diskutimeve në mbledhje mbi çështjen, si dhe duke iu referuar bazës ligjore të sipërcituar, 

V Ë R E N:

1. Komisioni i Vlerësimit të Ofertave - KVO në vijim të procesit të vlerësimit të ofertave të tenderit me objekt: "Dhënia e të drejtave të përdorimit në brezin e frekuencave 1970 -1980 MHz ciftuar me 2160- 2170 MHz dhe 5 MHz spektër i paçiftuar 1915 - 1920 MHz", bazuar në përcaktimet e VKM 1252, e ndryshuar, Kreu III, paragrafi 15. 7, ku citohet “.....Në përfundim të procesit të shqyrtimit dhe vlerësimit të ofertave, KVO, bazuar në ofertat e pranuara, harton renditjen përfundimtare, e cila duhet të njoftohet në formën dhe në kohën e përcaktuar në dokumentin e tenderit”, siç kishte bërë të ditur ditën e hapjes së ofertave, datë 15.02.2016, njoftoi klasifikimin e ofertave të vlefshme më datë 19.02.2016. 

2. Ditën e njoftimit të klasifikimit të ofertave e cila ju bë e ditur ofertuesve edhe nëpërmjet procesverbalit të dorëzuar nga KVO për pjesëmarrësit në tender, u paraqitën vetëm përfaqësuesit e Plus Communication sh.a.. Njoftimi i klasifikimit bazuar në përcaktimet e DT u njoftua nga KVO në praninë edhe të Njësisë  së Hartimit të Dokumenteve dhe Plus Comunication sh.a., të cilëve ju dorëzua edhe një kopje e njoftimit.

3. Njoftimi i klasifikimit të ofertave është publikuar po në datën 19.02.2016 edhe në faqen web të AKEP: www.akep.al.

4. Sipërmarrësit Vodafone Albania sh.a., njoftimi i klasifikimit i është përcjellë edhe me shkresën nr. 365/2 datë 19 shkurt 2016.

5. Vodafone pretendon se, Njoftimi është i pavlefshëm pasi nuk ka përfshirë ofertën e Vodafone si ofertë e vlefshme në raundin e 2-të, të tenderit me procedurë të hapur. Në mbështetje të këtij pretendimi Vodafone sjell si argument se:

· AKEP bazuar në rregullat e përcaktuar nga VKM nr. 1252 dhe në përcaktimet e DT, ka detyrimin të hapë ofertën e Vodafone Albania dhe të shënojë në procesverbalin e seancës vlerën e saj ekonomike dhe si bazë ligjore referon Ligjin nr. 9643 datë 20.11.2006 "Per prokurimin publik" i ndryshuar, VKM nr. 1252, VKM nr. 914/2014 dhe DT.

Ky pretendimi i Vodafone nuk qëndron pasi KVO, në përmbushje të përcaktimeve të VKM 1252, e ndryshuar dhe referuar DT në përfundim të procesit të shqyrtimit dhe vlerësimit të ofertave, bazuar në ofertat e pranuara, harton renditjen përfundimtare, e cila  njoftohet në formën dhe në kohën e përcaktuar në DT. Siç përcaktohet në DT, kriter për vlerësimin e ofertave të pranuara është çmimi i ofertës dhe renditja e ofertuesve bëhet në bazë të pikëve të marra të llogaritura sipas formulës së përcaktuar në DT. 
Në mbështetje të pikës 11.7, paragrafi i III i DT përcaktohet qartë se: “Ofertat e paraqitura nga të gjithë ofertuesit që zotërojnë një Autorizim për përdorimin e frekuencave të brezit 1920-1980/2110-2170 MHz në Republikën e Shqipërisë, do të vlerësohen në raundin e dytë të vlerësimit menjëherë me mbylljen e raundit të parë në rast të:

· Dështimit të paraqitjes së një oferte të vlefshme për të drejtë përdorimi me dy blloqe A+B në raundin e parë të vlerësimit,
· Të paraqitjes së një oferte të vlefshme për të drejtë përdorimi me një Bllok A (ose B), ose
· Menjëherë, pas revokimit të autorizimit individual të ofertuesit fitues që dështon në shlyerjen e pagesave sipas përcaktimeve në këtë dokument tenderi dhe kalendarit të pagesave të paraqitur në ofertë.

Kriteret e mësipërme të përcaktuara në DT, janë të detyrueshme për t’u zbatuar gjatë ndjekjes së procedurës nga KVO, e cila, për këto arsye nuk mund të vijonte me hapjen e ofertave të paraqitura nga ofertues që zotëronin një Autorizim për përdorimin e frekuencave të brezit 1920-1980/2110-2170 MHz, në Republikën e Shqipërisë.

Kjo procedurë e përcaktuar në DT të miratuara me Vendimin e Këshillit Drejtues të AKEP Nr. 2662, datë 28.12.2015, e publikuar në Web, dhe gazeta periodike nuk është ankimuar nga asnjë i interesuar në afatet e përcaktuara sipas VKM nr.1252, e ndryshuar. 

Gjithashtu, Vodafone Albania sh.a. ka paraqitur si pjesë të dokumentacionit të ofertës së depozituar në AKEP për këtë procedurë tenderimi, Deklaratën e Personit të Autorizuar, ku pranohen të gjitha kushtet e Dokumentit e Tenderit, Shtojca nr. 11.

Kjo procedurë, i është sqaruar Vodafone edhe me shkresën e AKEP nr. 312/1Prot., datë 09.02.2016 në përgjigje të kërkesës për sqarime me Reference LRD/0018/0X. 
6. AKEP, në njoftimin e klasikimit përcjellë me shkresën nr. 365/2Prot., datë 19 Shkurt 2016, siç e cilëson edhe Vodafone në ankimin e tij, e ka njoftuar Vodafone Albania se: Në përfundim të shqyrtimit të ofertave të paraqitura, rezultoi se oferta e shoqërisë “Vodafone Albania” sh.a. plotësonte kriteret e përgjithshme dhe të vecanta të kualifikimit të përcaktuara në Dokumentin e Tenderit.
Dhe se, Zarfat që përmbajnë vlerat e ofertave të paraqitura në tender nga shoqëria Vodafone Albania, do të mbeten të mbyllura, të arkivuara dhe do të trajtohen në përputhje me përcaktimet në Dokumentin e Tenderit.



Ky njoftim e ka cilësuar ofertën e Vodafone Albania të pranuar, d.m.th. të vlefshme si e përcakton VKM nr. 1252, dhe DT. Zarfat që përmbajnë vlerat e 
ofertave të paraqitura në tender nga shoqëria Vodafone Albania, janë administruar në përputhje të plotë me përcaktimet e DT.

7. Vodafone pretendon se, Oferta e paraqitur nga Plus Communication sh.a. duhet klasifikuar dhe njoftuar si ofertë e pavlefshme, pasi nuk përmbush kërkesat e pjesëmarrjes. Këtë pretendim Vodafone e mbështet në legjislacionin në fuqi për prokurimet publike, përcaktimet e VKM nr.1252, ligjin nr.9918 dhe VKM nr. 914/2014.

Ky pretendim i Vodafone nuk qëndron pasi:

· dhënia në përdorim e frekuencave nëpërmjet procedurës së konkurrimit publik bëhet bazuar në përcaktimet e ligjit nr. 9918/2008 i ndryshuar, VKM nr. 1252, e ndryshuar me VKM nr. 635, datë 15.07.2015, bazuar në DT, dhe të gjitha kriteret e kualifikimit të aplikuara në këtë procedurë janë në përputhje me këto akte.

· Sqarojmë se kuadri nënligjor, mbi bazën e të cilit operon AKEP, lidhur me rregullat e procedurat e prokurimit publik për dhënien e së drejtës së frekuencave mbështeten tërësisht në VKM-të, të cilat janë specifikisht në funksion dhe qëllim të vetëm të këtyre procedurave dhe për më tepër nën një këndvështrim ligjor më gjithpërfshirës konstatohet se edhe baza ligjore e këtyre VKM-ve që sanksionojnë rregullat, është specifikisht në bazë dhe për zbatim të Ligjit nr. 9918, pra të Ligjit organik mbi të cilin AKEP mbështet dhe ushtron kompetencat dhe përgjegjësitë e tij.
· Theksojmë se, dokumentet zyrtare të lëshuara nga organet e përcaktuara, si pjesë e plotësimit të detyrimeve të Ofertuesve në përputhje me DT, është bërë konform gjithë parashikimeve dhe kërkesave të parashikuara saktësisht në DT.

· Ofertuesit kanë përmbushur plotësimin e detyrimeve sipas kritereve të përcaktuara në DT, të publikuara, dhe njoftuara rregullisht sipas akteve ligjore e nënligjore në fuqi, midis të cilave edhe dokumentin që bëhet me Vetëdeklarim dhe është administruar në ofertat e paraqitura si pjesë e procedurës.

· Çdo palë e interesuar për këtë procedurë, përfshirë edhe Vodafone, referuar parashikimeve të ligjit Nr. 8485, datë 12.05.1999 “Kodi i procedurave administrative në Republikën e Shqipërisë” i njihet e drejta që për cdo fakt e argument të pretenduar të ndjeki ligjërisht të gjithë hapat e nevojshëm ligjorë pranë çdo autoriteti e organi të ngarkuar nga ligji për të ushtruar tagra të tilla. 

· Procesi i ndjekur nga KVO është një procedurë transparente, e njoftuar, e publikuar dhe e zhvilluar sipas gjithë kuadrit ligjor e nënligjor.

· KVO ka kërkuar përmbushjen e të gjitha detyrimeve e kritereve të përcaktuara në DT, por duke u kujdesur që të mos ketë tejkalime në ushtrimin e komptencave, apo mbivendosje kompetencash me organet e tjera të shtetit.

8. Vodafone Albania sh.a., në mbështetje të argumentave të tij të dhëna në ankim, 

bazën ligjore të cituar në ankim dhe bazuar në seksionin 16 të DT, Kërkon:

1. Pranimin e Ankimit Administrativ;
2. Revokimin e Njoftimit të klasifikimit të ofertave të vlefshme;
3. Nxjerrjen e njoftimit të ri dhe pranimin e ofertës së Vodafone Albania sh.a. si ofertë e vlefshme;
4. Konstatimin e pavlefshmërisë së ofertës së Plus Communication.

Bazuar në arsyetimet, argumentat dhe përfundimet e mësipërme, AKEP e konsideron kërkesën dhe pretendimet e sipërmarrësit Vodafone Albania sh.a. për Revokimin e aktit administrativ njoftuar nëpërmjet shkresës nr. 365/2 Prot., datë 19 shkurt 2016 "Njoftimi i Klasifikimit të Ofertave të vlefshme" të pambështetur ligjërisht, 

P Ë R  K Ë T O  A R S Y E:

  Bazuar në sa më sipër, dhe në kompetencat që i janë dhënë nga:

 
1. Ligji Nr. 8485, datë 12.05.1999 “Kodi i proçedurave administrative në Republikën e Shqipërisë”;
2. Ligji Nr. 9918, datë 19.05.2008, për ”Komunikimet Elektronike në Republikën e Shqipërisë”, i ndryshuar,  

V E N D O S:  
                                            
1. Rrëzimin e ankimit administrativ të sipërmarrësit Vodafone Albania sh.a. për Revokimin e aktit administrativ njoftuar nëpërmjet shkresës nr. 365/2 datë 19 shkurt 2016 "Njoftimi i Klasifikimit të Ofertave të vlefshme" përcjellë në AKEP me Referencë LRD/0032/0X datë 25.02.2016.

2. Vijimin e procedurës së tenderit publik me objekt: “Dhënia e të drejtave të përdorimit në brezin e frekuencave 1970 – 1980 MHz çiftuar me 2160- 2170 MHz dhe 5 MHz spektër i paçiftuar 1915 – 1920 MHz” sipas parashikimeve ligjore e nënligjore në fuqi.

3. Të njoftohet Vodafone Albania sh.a. për këtë Vendim;

4. Ky vendim të publikohet në faqen e internetit www.akep.al.

Ky vendim hyn në fuqi në datën e miratimit të tij.      
          
    K R Y E T A R   			
Piro XHIXHO

ANËTARËT E KËSHILLIT DREJTUES: 


1. Alban KARAPICI		____________________

2. Anila DENAJ			____________________

3. Ketrin TOPÇIU		_____________________

4. Klarina ALLUSHI		_____________________
Rruga “Abdi Toptani”, Godina Torre Drin, Kati IX, Tiranë.	            Tel :   + 355 4 2259 571            www.akep.al
					                             Fax :  + 355 4 2259 106            info@akep.al

